
Lënda:  Rekomandime për inspektimin e bërë në Drejtorinë/Komisariatin e 

Policisë Shkodër.   

 

 

Drejtuar:       Drejtorisë Vendore të Policisë Shkodër 

                  

SHKODËR 

 

Komisariatit të Policisë Shkodër                                          SHKODËR 

                

   

Për dijeni: Drejtues Madhor Ilir PRODA 

  Drejtor i Përgjithshëm i Policisë së Shtetit 

                                                                                                                            TIRANË 

 

 

Të nderuar zotërinj,  

 

Duke ju falenderuar për bashkëpunimin e deritanishëm dhe duke vlerësuar angazhimin 

dhe punën e të gjithë stafit të institucionit që ju drejtoni, si dhe frymën e mirë të 

bashkëpunimit dhe mirëkuptimit midis institucioneve tona, në vijim po ju njohim mbi 

monitorimin që institucioni i Avokatit të Popullit kreu në Komisariatin e Policisë 

Shkodër më datë 09.06.2025. 

 

Mekanizmi Kombëtar për parandalimin e torturës, trajtimit ose dënimit të egër, 

çnjerëzor ose poshtërues, seksion pranë Avokatit të Popullit, në vijim Mekanizmi 

Kombëtar (MKPT), bazuar në nenin 19/1 të ligjit nr.8454, datë 04.02.1999, “Për 

Avokatin e Popullit”, i ndryshuar dhe nenin 81 të ligjit nr. 81/2020, “Për të drejtat dhe 

trajtimin e të dënuarve me burgim dhe të paraburgosurve”, kreu këtë inspektim në 

Komisariatin e Policisë Shkodër. Inspektimi u krye sipas një Plani Vjetor Inspektimi 

të miratuar nga Avokati i Popullit. Në përbërje të grupit inspektues ishin znj. Nertila 

Qafzezi, znj. Gloria Çarkaxhiu dhe z. Vullnet Topalli me detyrë Nd/Komisionerë 

pranë Mekanizmit Kombëtar.  

mailto:ap@avokatipopullit.gov.al
http://www.avokatipopullit.gov.al/

Inspektimi kishte si qëllim verifikimin e respektimit të standardeve të përcaktuara në 

ligjin nr.82/2024 “Për Policinë e Shtetit”, Urdhrin e Drejtorit të Përgjithshëm të 

Policisë së Shtetit nr. Urdhër 1720, datë 20.11.2023 për miratimin e procedurës 

standarde “Trajtimi dhe sigurimi i personave të arrestuar/ndaluar në ambientet e 

Policisë së Shtetit, evidentimi dhe zgjidhja e kërkesë/ankesave të tyre” dhe Urdhrin e 

Drejtorit të Përgjithshëm të Policisë së Shtetit nr.894, datë 19.07.2022, për miratimin 

e procedurës standarde “Rregullat për trajtimin e shtetasve që shoqërohen në mjediset 

e policisë”, si dhe zbatimin e rekomandimeve të Avokatit të Popullit të bëra në 

inspektimin pararendës. 

 

Institucioni i Avokatit të Popullit, pasi u njoh me konstatimet e grupit inspektues të 

MKPT-së, ka detyrimin ligjor t’ju parashtrojë konkluzionet përfundimtare, të referuara 

në vijim: 

 

Shënime të përgjithshme 

 

Në përputhje me metodologjinë e zhvillimit të inspektimit, në institucionet ku mbahen 

e trajtohen shtetasit e privuar nga liria, grupi i inspektimit, u takua me Drejtorin  e 

Drejtorisë Vendore Shkodër z. Fatmir Lleshaj si dhe Shefin e Komisariatit z.Nik 

Nikollaj, të cilët u vunë në dijeni lidhur me qëllimin e inspektimit.  

 

Drejtuesit e Komisariatit informuan grupin e inspektimit në lidhje me respektimin dhe 

trajtimin e shtetasve gjatë qëndrimit të tyre në mjediset e Komisariatit në cilësinë e të 

shoqëruarve dhe të ndaluarve/arrestuarve, sipas legjislacionit në fuqi dhe akteve 

ndërkombëtare për këtë qëllim, plotësimin e kushteve në dhomat e shoqërimit dhe të 

sigurisë, si dhe masat e marra për plotësimin e rekomandimeve të lëna nga Institucioni 

i Avokatit të Popullit në inspektimin e mëparshëm të zhvilluar në datë 05.06.20241.  

 

Grupi i inspektimit, pasi mori informacionin e nevojshëm vijoi takimin me 

përgjegjësin e dhomave të sigurisë dhe punonjësin e zyrës së informacionit të dhomave 

të shoqërimit, inspektoi mjediset ku mbahen dhe trajtohen personat e shoqëruar dhe të 

ndaluar/arrestuar, verifikoi dhe administroi dokumentacionin që plotësohej prej 

punonjësve të policisë sipas procedurave standarde, vizitoi zyrat e specialistëve të 

policisë të këtij institucioni që kryejnë veprime proceduriale me shtetasit e shoqëruar 

dhe të ndaluar/arrestuar, si dhe zhvilloi intervista konfidenciale me personat që 

ndodheshin në dhomat e sigurisë në momentin e inspektimit në lidhje me respektimin 

e të drejtave dhe zgjidhjen e kërkesë/ankesave.  

 

Në Komisariatin e Policisë Shkodër, oficerët e policisë gjyqësore i kryenin veprimet 

procedurale me shtetasit në zyrat e tyre. Këto zyra nuk ishin të monitoruara dhe 

                                                 
1 Shkresa me nr. K4/I39-2 prot., dt. 31.07.2024, “Rekomandime për inspektimin e kryer në ambientin e 

shoqërimit dhe të sigurisë të Drejtorisë/Komisariatit të Policisë Shkodër”. 

ndërkohë në këtë organ nuk kishte ambiente të veçanta intervistimi të monitoruara me 

kamera për këqyrjen e veprimeve procedurale nga oficerët e policisë gjyqësore. 

 

Nga monitorimi që u bë zyrave të oficerëve të policisë gjyqësore, nuk u gjetën sende 

prania e të cilave të ekspozonte dhunë tek personat me të cilët ata kryenin veprime 

procedurale. Në këtë Komisariat ishte një dhomë magazinë për administrimin dhe 

ruajtjen e provave materiale, të administruara gjatë procedimeve penale nga 

specialistët e krimeve si dhe materialet e tjera të ndryshme. 

 

Lidhur me verifikimin e zbatimit të rekomandimeve të Institucionit të Avokatit të 

Popullit nga inspektimi i vitit të kaluar, rezultoi se:  

 

1. Ishte zbatuar rekomandimi për afishimin ne ambientin e shoqërimit dhe në zyrën 

e informacionit të komisariatit, të listës së avokatëve mbrojtës të miratuar nga 

Dhoma Kombëtare e Avokatisë. 

2. Ishte zbatuar rekomandimi për konsultimin me Dhomën e Avokatëve për t’u 

siguruar që avokatëve kryesisht t’u kujtohet roli i tyre kyç për të qenë të pranishëm 

në Komisariatin e Policisë Shkodër që në fillim të privimit të lirisë. 

 

Ndërkohë, disa nga rekomandimet nuk kishin gjetur ende zbatim si vijon: 

 

1. Nuk ishte zbatuar rekomandimi për krijimin e dhomës së intervistimit në 

ambientin e shoqërimit dhe ndërprerjen e menjëhershme të praktikës së parregullt 

e tashmë të pajustifikuar, për marrjen në pyetje të personave në zyrat e OPGJ-ve 

dhe pa monitorim. 

2. Nuk ishte zbatuar rekomandimi për vendosjen e posterave me të drejta brenda 

dhomave të shoqërimit pasi përgjatë kalimit në korridor nuk garantohet leximi dhe 

kuptimi i tyre nga të shoqëruarit, si dhe vendosjen në ambientet e komisariatit të 

posterave, me të drejtat ligjore të shtetasve të huaj të shoqëruar/ndaluar, në gjuhë 

të ndryshme. 

3. Nuk ishte zbatuar rekomandimi për ndërtimin e ambienteve të ajrimit në 

Drejtorinë Vendore të Policisë Shkodër, për persona të ndaluar/arrestuar në 

konflikt me ligjin. 

4. Nuk ishte zbatuar rekomandimi për trajnimin e  punonjësve të policisë që janë 

përgjegjës për persona të shoqëruar, ndaluar/arrestuar në konflikt me ligjin si dhe 

njohja me Urdhrin e Drejtorit të Përgjithshëm të Policisë së Shtetit nr.1720, datë 

20.11.2023 për miratimin e procedurave standarde “Trajtimi dhe sigurimi i 

personave të arrestuar/ndaluar në ambientet e Policisë së Shtetit, evidentimi dhe 

zgjidhja e kërkesë/ankesave të tyre”, si dhe urdhrin nr.894, datë 19.07.2022 për 

miratimin e procedurave standarde të punës “Rregullat për trajtimin e shtetasve që 

shoqërohen në Mjedise e Policisë” . 

Avokati i Popullit, pasi u njoh me konstatimet e grupit inspektues dhe nivelin e 

zbatimit të rekomandimeve të lëna nga inspektimi i vitit të kaluar, ka detyrimin ligjor 

t’ju parashtrojë konkluzionet përfundimtare, duke ju referuar si më poshtë vijon: 

 

Ambientet e shoqërimit dhe kushtet e tyre 

 

Ambienti i shoqërimit në DVP Shkodër, ishte pjesërisht i ndërtuar përgjithësisht sipas 

parashikimeve të bëra në ligjin nr.82/2024 “Për Policinë e Shtetit”, si dhe në 

procedurën standarde “Rregullat për trajtimin e shtetasve që shoqërohen në mjediset 

e policisë” miratuar me Urdhër nr.894, datë 19.07.2022, të Drejtorit të Përgjithshëm 

të Policisë së Shtetit. 

 

Dhomat e shoqërimit ishin me sipërfaqe 4x4 m2, me hapësirë të mjaftueshme për 

qëndrimin e personave të shoqëruar. Dritaret e dhomave lejonin mundësinë e ajrimit 

dhe të ndriçimit të plotë natyral. Dhomat ishin të lyera dhe të pastra nga ana higjienike. 

Kapaciteti i ambientit të shoqërimit ishte për mbajtjen dhe qëndrimin maksimalisht të 

12 personave, të cilët qëndronin në dhoma të ndara, secila për 4 persona gjithashtu 

dhomat ishin të emërtuara sipas ndarjeve përkatëse. 

 

Dhomat e shoqërimit kishin ndriçim nga rrjeti elektrik dhe ishin të pajisura secila me 

tavolinë dhe karrige të fiksuara në dysheme për qëndrimin ulur të të shoqëruarve. Në 

hyrje të korridorit ndodheshin 3 tualete të ndara më vete për meshkuj dhe femra, si dhe 

për punonjësit e policisë, sipas standardeve të miratuara. Ato ishin të pajisura me 

dushe, lavaman dhe ujë të rrjedhshëm 24 orë. Në Komisariatin e Policisë Shkodër 

kishte sistem qendror për ngrohje/ftohje, për t’iu përshtatur kushteve klimaterike për 

personat e shoqëruar në konflikt me ligjin. 

 

Në hyrje të korridorit të dhomave të shoqërimit ndodhej një dhomë e ndarë me xham 

në mes për kryerjen e “përgjimit ambiental dhe njohjes me persona nën hetime penale 

për veprime procedurale” të bëra nga punonjësi i policisë, sikurse parashikohet në ligj, 

mbi bazën e autorizimit të lëshuar nga organi i prokurorisë2. 

 

Brenda ambienteve në katin të 2 të godinës së komisariatit, ndodhej ambienti i ndërtuar 

me mbështetjen e UNICEF dhe Qeverisë Norvegjeze në kuadrin e Programit “Qasja e 

Fëmijëve në Drejtësi” 2019-2020. Ambienti i intervistimit ishte i dedikuar për të 

miturit në konflikt me ligjin dhe njëkohësisht për viktimat e dhunës në familje. 

Përbëhej nga 3 dhoma, si dhoma për marrjen në pyetje nga oficerët e policisë gjyqësore 

e kompletuar me të gjitha pajisjet e regjistrimit të sistemit audio-viziv, dhoma e punës 

së punonjësve të policisë që ishin të trajnuar për këtë qëllim, si dhe dhoma e qëndrimit 

të të miturve, familjarëve, avokatit mbrojtës dhe psikologut, të cilat ishin në funksion. 

                                                 
2 Neni 131, pika1/a  e ligjit nr.108/2014 “Për Policinë e Shtetit”, i  ndryshuar. 

Në këtë institucion, ishin trajnuar 2 specialistë vetëm për intervistimin apo marrjen në 

pyetje të të miturve, në këto ambiente ishin intervistuar 3 të mitur.  

 

Korridori i këtij ambienti ishte i monitoruar me kamera, gjatë inspektimit u konstatua 

se në korridoret e ambientit të shoqërimit të këtij Komisariati ishin afishuar postera 

me të drejtat ligjore të personave të shoqëruar në organin e policisë dhe të personave 

të ndaluar/arrestuar.  

 

Avokati i Popullit vlerëson se korridoret nuk janë vendet më të përshtatshme për 

vendosjen e këtyre posterave pasi personat e shoqëruar nuk kanë vëmendjen e duhur 

kur kalojnë në korridore për ti kuptuar e përvetësuar këto të drejta. 

 

Nuk mjafton që këto postera të vendosen në korridor pasi qëllimi është që këto 

postera të vendosen brenda dhomave të shoqërimit. 

 

Në ambientin e shoqërimit në Komisariatin e Policisë në Shkodër nuk kishte 

dhomë të veçantë për marrjen në pyetje/ intervistimin e shtetasve (veç dhomës 

për intervistimin e të miturve dhe gratë e dhunuara). Në çdo rast, intervistimi i 

personave të shoqëruar kryhej në zyrat e punës të punonjësve të policisë. Njëkohësisht 

edhe kryerja e veprimeve procedurale nga oficerët e policisë gjyqësore dhe 

komunikimi i masës së sigurisë të personave për kalimin nga dhomat e shoqërimit në 

dhomat e sigurisë, kryhej në zyrat e punës së punonjësve të policisë. 

 

Një nga problematikat e evidentuara e cila është trajtuar edhe më herët nga Avokati i 

Popullit është mungesa e dhomave të intervistimit/marrjes në pyetje të personit në 

cilësinë e të shoqëruarit, të arrestuarit apo të ndaluarit, brenda mjediseve të 

Policisë së Shtetit.  

 

a) Në komisariatet e policisë, ka mungesë të dhomave më vehte për 

intervistimin/marrjen në pyetje të personave të shoqëruar/ndaluar/arrestuar që 

duhet të ndërtohen në këto mjedise; 

b) Mungon instalimi i pajisjeve të sigurisë audio-vizive për të regjistruar procesin e 

marrjes në pyetje apo veprimeve të tjera procedurale hetimore me të 

shoqëruarit/arrestuarit/ndaluarit. 

 

Në Procedurën Standarde të Punës “Rregullat për trajtimin e shtetasve që shoqërohen 

në mjediset e policisë”, me Urdhrin: nr. 894, dt. 19.07. 2022, të Drejtorit të 

Përgjithshëm të Policisë së Shtetit përcaktohet qartë se:  Pranë dhomave të shoqërimit 

dhe pjesë të këtij sistemi projektohen dhe ndërtohen ambiente të posaçme si: i.1 

Dhomë për intervistimin/marrjen në pyetje të personave të shoqëruar para se të 

akomodohen/futen në dhomat e sigurisë të DVP/Komisariatit të Policisë (personat që 

do të arrestohen/ndalohen). 

i.1.1 Ky ambient përveç kushteve të përcaktuara për dhomat e shoqërimit duhet 

të plotësojë dhe këto kushte: 

 

Të ketë të instaluara tavolinë pune dhe karrige për oficerin e policisë gjyqësore dhe 

pajisje elektronike për dokumentimin e veprimeve procedurale që kryhen nga OPGJ 

(kompjuter, printer, letër, etj.). 

 

Tavolinë pune dhe dy karrige për qëndrimin e avokatit mbrojtës dhe të personit të 

dyshuar/akuzuar i cili do të intervistohet, arrestohet/ndalohet, etj. 

 

Instalohen sisteme dhe pajisje për regjistrimin elektronik audio dhe video të të gjitha 

veprimeve procedurale që kryhen me personin e shoqëruar nga oficerët e policisë 

gjyqësore, para se personi të akomodohet në dhomat e sigurisë të DVP/komisariatit të 

policisë si i arrestuar/ndaluar. 

 

Avokati i Popullit e konsideron procesin e intervistimit të personit në një ambient më 

vete, që të jetë i monitoruar nëpërmjet sistemit të kamerave të sigurisë, si një element 

parësor për mbrojtjen e të drejtave dhe lirive të njeriut, pasi monitorimi filmik ka efekt 

parandalues për kryerjen e veprave të dhunshme dhe të dënueshme, si nga ana e të 

shoqëruarve, ashtu dhe nga vetë punonjësit e policisë së shtetit ndaj tyre. 

 

Lidhur me këto fakte, Institucioni i Avokatit të Popullit i ka rekomanduar3 në mënyrë 

të përsëritur, Drejtorisë së Përgjithshme të Policisë së Shtetit dhe Drejtorive Vendore 

të Policisë, marrjen e masave për krijimin e zyrave të posaçme, për marrjen në pyetje 

të shtetasve gjatë kryerjes së veprimeve procedurale nga oficerët e policisë gjyqësore 

dhe instalimin e sistemit të monitorimit me kamera në këto zyra, por sikurse 

konstatohet nga inspektimet periodike të zhvilluara nga MKPT, ky rekomandim 

mbetet në thelb i pa plotësuar.  

 

Në Komisariatin e  Policisë Shkodër, gjatë periudhës 22.04.2025( kohë edhe kur ishte 

rihapur regjistri i ri) deri në 09.06.2025 ishin të shoqëruar, të ndaluar apo të arrestuar 

të evidentuar në regjistrin e shoqërimit 108 persona, nga të cilët 3 shtetas të mitur dhe  

14 shtetase gra të shoqëruar në konflikt me ligjin. Në momentin e inspektimit, nuk 

kishte asnjë shtetas në dhomat e shoqërimit4.  

                                                 
3 Rekomandohet krijimi i ambienteve (dhomave) më vehte të intervistimit/ marrjes në pyetje të personave 

të privuar nga liria në mjediset e Policisë së shtetit. Nr.K4/I89-2Prot, Dat. 28.12.2023. 
4  Urdhrin nr. 894, datë 19.07.2022 të Drejtorit të Përgjithshëm të Policisë së Shtetit. Në Kapitullin V 

“Përgjegjësitë e punonjësit të policisë në rastet e shoqërimit dhe zbatimi i afateve” parashikohet se: “1. 

Punonjësi i policisë ka të drejte të aplikojë masën e shoqërimit dhe mbajë në mjediset e policisë një person 

për aq kohë sa është e domosdoshme për identifikimin apo sqarimin e rrethanave në ngarkim të tij, por jo 

më shumë së 10 orë. 

Nga inspektimi në ambientin e shoqërimit, nuk u gjetën sende apo mjete të tilla, që 

mund të shërbenin për kryerjen e vetëvrasjeve të personave të shoqëruar apo për 

kundërveprim ndaj punonjësve të policisë. 

 

Duke qenë se në kohën e kryerjes së inspektimit, nuk kishte asnjë person të shoqëruar 

në mjediset e komisariatit, grupi i inspektimit nuk realizoi intervista lidhur me 

trajtimin që iu bëhet personave të shoqëruar në ambientet e Komisariatit të Policisë 

Shkodër, nga ana e punonjësve të policisë nga momenti i shoqërimit, gjatë kohës së 

qëndrimit në dhomat e shoqërimit, marrjes në pyetje apo intervistimit të tyre.  

 

Po ashtu përgjatë inspektimit në këtë institucion konstatuam se personat e shoqëruar 

nga policia nuk janë të informuar për të drejtat e tyre, që nga fillimi i privimit të 

lirisë në mënyrë shkresore, duke mos ju siguruar informacion të qartë verbal në lidhje 

me të drejtat ligjore / procedurale që ata kanë. 

 

Avokati i Popullit vlerëson se duhet një angazhim i vazhdueshëm mbi zbatimin e 

detyrimeve ligjore në lidhje me të drejtat e njeriut që në momentin e hyrjes në 

komisariat si garanci për garantimin e të drejtave që në orët e para të privimit të 

lirisë. 

 

Ambientet e sigurisë/kushtet e tyre dhe trajtimi i të ndaluarve/arrestuarve  

 

Ambienti i sigurisë në Komisariatin e Policisë Shkodër, ishte përgjithësisht i ndërtuar 

sipas kushteve dhe kritereve të përcaktuara në procedurën standarde: “Trajtimi dhe 

sigurimi i personave të arrestuar/ndaluar në ambientet e Policisë së Shtetit, evidentimi 

dhe zgjidhja e kërkesë/ankesave të tyre”. 

 

Ambientet e sigurisë ishin në katin e parë të godinës dhe ishin gjithsej 14 dhoma 

sigurie, me kapacitet 16 persona. Konkretisht 12 dhoma me nga një person secila, 

ndërsa 2 dhoma të tjera me 2 persona, ku ishin të ndara më vete: 12 dhoma për meshkuj 

madhorë, 1 për gra dhe 1 për të mitur, persona në cilësinë e të arrestuarve apo të 

ndaluarve, për të cilët oficerët e policisë gjyqësore kishin marrë masën e 

arrestimit/ndalimit, sipas Kodit të Procedurës Penale. Këto dhoma ishin të emërtuara 

sipas ndarjes përkatëse. 

 

Sipas kritereve për ndërtimin e dhomave të sigurisë5, normave dhe parametrave 

teknike jetësore e të sigurisë për një person të arrestuar/ndaluar, sipërfaqja e 

përgjithshme e ambientit, duhet të jetë jo më pak se 10 m2, e cila duhet të ndahet në 

ambient qëndrimi me sipërfaqe 6 m2 dhe paradhomë me sipërfaqe 4 m2. Lartësia e 

                                                 
5 Kreu VIII, pika 3 e procedurës standarde “Trajtimi dhe sigurimi i personave të arrestuar/ndaluar në 

ambientet e Policisë së Shtetit, evidentimi dhe zgjidhja e kërkesë/ankesave të tyre”. 

këtyre ambienteve duhet të jetë, jo më pak se 2.5 m. Ndërkohë, nga inspektimi rezultoi 

se, dhomat në ambientin e sigurisë në Komisariatin e Policisë Shkodër plotësojnë 

kriteret e mësipërme. 

 

Këto dhoma ishin të pajisura me nga një krevat metalik me këmbë të palëvizshme dhe 

të kompletuara me orenditë e nevojshme për jetesë, si krevat, dyshek, batanije dhe 

jastëk, të cilët ishin në gjendje të mirë dhe të pastër. Dritaret e dhomave mundësonin 

futjen e sasisë së mjaftueshme të ajrit dhe të dritës natyrale. Këto ambiente ishin të 

pajisura me tualete brenda dhe lavamanë.  

 

Të ndaluarit/arrestuarit kishin akses për larje e pastrim të vazhdueshëm në paradhomë, 

ndërsa për larjen e trupit kishte ambient të posaçëm (2 dushe), i cili ndodhej në fund 

të korridorit. Ambienti ku ndodhej dushi me ujë të ngrohtë për larjen e trupit dhe 

tualetet, ishin të pajisur me nyje hidrosanitare dhe furnizoheshin me ujë të rrjedhshëm, 

nga rrjeti i UK Shkodër. Po ashtu, në paradhomën e dusheve kishte dhe tualet të 

përbashkët, i cili ishte i pajisur me të gjitha pajiset që shërben për këtë qëllim. 

 

Në ambientet e sigurisë kishte sistem ngrohje/ftohjeje me sistem qendror sipas 

kushteve klimaterike, sikurse parashikohet edhe në procedurat standarde për 

“Trajtimin dhe sigurimin e personave të arrestuar/ndaluar në ambientet e Policisë së 

Shtetit, evidentimi dhe zgjidhja e kërkesë/ankesave të tyre”. 

 

Në çdo dhomë kishte zile të emergjencës, e cila mundësonte komunikimin me 

shërbimin e policisë, në një moment nevoje apo emergjence. Në korridorin e ambientit 

të sigurisë kishte aparat telefonik fiks dhe citofon për përdorim nga punonjësit e 

shërbimit, në rastet e tentativave apo ngjarjeve të rënda me të ndaluarit/arrestuarit, për 

të kërkuar ndihmë dhe për ndërhyrje të shpejtë. Ambienti i sigurisë ishte i lidhur me 

një gjenerator, i cili shërbente si burim alternativ rezervë për ndriçim, në rast të 

ndërprerjes së energjisë elektrike. 

 

Në ambientin e sigurisë ndodhej dhoma e mjekut, e cila shërbente për kryerjen e 

vizitave mjekësore të personave të ndaluar/arrestuar, ruajtjen e dokumentacionit që 

mbahet prej tij, si dhe mbajtjen e medikamenteve të nevojshme për rastet e urgjencave. 

Kur gjendja shëndetësore e të ndaluarit/arrestuarit paraqitej e përkeqësuar, me 

rekomandimin e mjekut, personi shoqërohej menjëherë për në Spitalin Rajonal të 

Shkodrës. 

 

Dhoma ishte pajisur me orenditë e nevojshme si shtrat, tavolinë, karrige, raft dhe 

frigorifer për mbajtjen e medikamenteve mjekësore për personat e ndaluar/arrestuar 

në Komisariatin e Policisë Shkodër.  

Brenda ambientit të sigurisë ndodhej edhe dhoma për marrjen në pyetje të të 

ndaluarve/arrestuarve nga prokurorët apo oficerët e policisë gjyqësore, e cila ishte e 

monitoruar nga sistemi i kamerave. Kjo dhomë ishte e pajisur me tavolinë pune dhe 

karrige me këmbë të fiksuara në dysheme, në mënyrë të palëvizshme për qëndrimin 

ulur të personave që merren në pyetje dhe për përfaqësuesit e organit të akuzës kjo 

dhomë ishte në funksion të plotë. 

 

Gjithashtu, në këto ambiente kishte edhe një dhomë për takimin e të 

ndaluarve/arrestuarve me avokatët e tyre, kjo dhomë ishte e pajisur me tavolinë dhe 

karrige të fiksuara në dysheme.  

 

Hyrja kryesore e ambientit të sigurisë, korridori i tij dhe hyrjet në dhomat e sigurisë 

monitoroheshin me 3 kamera, përgjatë 24 orëve. Kamerat administroheshin nga 

punonjësi i IT-së në DVP Shkodër dhe afati i ruajtjes së pamjeve filmike ishte për 30 

ditë. 

 

Nga informacioni i dhënë nga punonjësit e policisë që shërbenin në dhomat e sigurisë 

dhe nga personat e arrestuar rezultoi se, të ndaluarit/arrestuarit trajtoheshin me ushqim 

3 (tre) herë në ditë, sipas normave për trajtimin me ushqim të përcaktuar në vendimin 

nr. 189, datë 15.03.2017 “Për trajtimin me ushqim të punonjësve, të studentëve dhe të 

kursantëve në institucionet arsimore të Policisë së Shtetit, si dhe të shtetasve të 

ndaluar dhe të arrestuar deri në sqarimin e pozitës së tyre”. Ushqimi përgatitej nga 

një subjekt privat në bazë të kontratës së lidhur me DVP Shkodër dhe servirej me 

shërbim katering. 

 

Në Drejtorinë Vendore të Policisë Shkodër mungonin ambientet e ajrimit, për 

personat e ndaluar/arrestuar në konflikt me ligjin.  

 

Në ambientet e sigurisë nuk kishte ambiente kulti për ushtrimin e riteve fetare brenda 

dhomave të sigurisë.  

 

Lidhur me ruajtjen e higjienës personale të personave të ndaluar/arrestuar konstatuam 

se ishin pajisur me produkte për ruajtjen e higjienës vetjake dhe të ambientit, si sapun, 

detergjente, letra higjienike dhe letra për fshirjen e duarve dhe të fytyrës. 

 

Në Komisariatin e  Policisë Shkodër, gjatë periudhës 01.01.2025 deri më 09.06.2025  

ishin të ndaluar, të arrestuar dhe të evidentuar në regjistrin e personave të 

arrestuar/ndaluar 160 persona,  nga të cilët 3 të mitur në konflikt me ligjin, sipas 

përcaktimeve të bëra në nenit 10, pika 3, të ligjit “Për Policinë e Shtetit”.  Në momentin 

e inspektimit në dhomat e sigurisë ndodheshin 2 persona në cilësinë e të 

arrestuarit/ndaluarit, të cilët ishin burra në moshë madhore. Grupi i inspektimit, në 

bazë të metodologjisë të inspektimit, zhvilloi intervista konfidenciale me personat e 

arrestuar/ndaluar që ndodheshin në dhomat e sigurisë, të cilët nuk shfaqën asnjë ankesë 

apo pretendim përgjatë qëndrimit në dhomat e sigurisë. 

 

Në korridorin e këtij ambienti ishin vendosur postera me të drejtat ligjore të personave 

të  ndaluar/arrestuar.  

 

Nga informacionet e grumbulluara gjatë inspektimit, nuk rezultoi asnjë rast i 

përdorimit të mjeteve të forcës dhe shtrëngimit fizik nga ana e policisë ndaj shtetasve 

të ndaluar/arrestuar, me qëllim përmbushjen e një synimi të ligjshëm sipas dispozitave 

ligjore në fuqi.  

 

Regjistri i personave të shoqëruar, ndaluar/arrestuar dhe evidentimi i tyre 

 

Në Komisariatin e Policisë Shkodër, “Regjistri i evidentimit të të dhënave për personat 

e shoqëruar” ishte i tipit “Model nr. 1”, konform procedurave standarde “Rregullat 

teknike të shoqërimit në mjediset e Policisë së Shtetit”6. 

 

Nga këqyrja e këtij regjistri rezultoi se, regjistri ishte plotësuar sipas rubrikave dhe 

ishte i sekretuar. Koha e qëndrimit të shtetasve në gjendje shoqërimi ishte e ndryshme 

nga 1 deri në 4 orë, por jo më shumë se 5 orë në raste të veçanta.  

 

Në rastet kur akti/veprimi i shoqërimit kryhet nga oficeri/agjenti i policisë gjyqësore 

për personin nën hetim, në bazë të nenit 295, paragrafi 2 të Kodit të Procedurës Penale, 

afati kohor i mbajtjes së personit është jo më tepër se 12 orë7. 

 

Në këtë komisariat ndodhej edhe “Regjistri për evidentimin e të dhënave të personave 

të ndaluar/arrestuar”, ku regjistroheshin të dhënat e këtyre personave, sipas 

procedurave të kryera nga punonjësit e Komisariateve të Policisë Shkodër, Pukë dhe 

Malësi e Madhe. Ky regjistër gjithashtu ishte i sekretuar dhe i plotësuar sipas 

rubrikave. 

 

Nga këqyrja e këtij regjistri, por dhe nga procesverbalet e personave të 

ndaluar/arrestuar që ndodheshin në dhomat e sigurisë në momentin e inspektimit, 

rezultoi se, në rastet e arrestimeve dhe të ndalimeve të personave të shoqëruar, ora e 

arrestimit/ndalimit përputhej me orën e shoqërimit të tyre në ambientet e policisë. Kjo 

praktikë ndiqej nga punonjësit e Komisariatit të Policisë në Shkodër, të cilët në 

procesverbalin e personave të ndaluar/arrestuar që shoqëroheshin për në dhomat e 

sigurisë të Komisariatit të Policisë Shkodër, shënonin orën kur atyre ju privohej liria 

në momentin e shoqërimit në mjediset e komisariateve respektive.  

                                                 
6 Rregullat teknike të shoqërimit në mjediset e Policisë së Shtetit”, kreu VIII “Procedura të dokumentimit 

të veprimit të shoqërimit”, pika a.1.2, “Regjistri i evidentimit të personave të shoqëruar”.  
7  Kreu VII, Procedurat standarde “Rregullat teknike të shoqërimit në mjediset e Policisë së Shtetit”. 

Dokumentimi i saktë i kohës në procesverbalin e personave të ndaluar/arrestuar, që në 

momentin e privimit të lirisë në mjediset e policisë, përbën garanci për këta persona 

në llogaritjen e kohës gjatë qëndrimit në këto mjedise, pavarësisht lëvizjeve nga 

Komisariati i Policisë, për në dhomat e sigurisë të Komisariatit të Policisë Shkodër. 

 

Nga inspektimi, u konstatua se në këtë komisariat mbahej regjistër për evidentimin e 

kërkesë/ankesave të personave të shoqëruar, të arrestuar dhe të ndaluar, nga këqyrja e 

këtij regjistri u evidentuan 9 kërkesë/ankesa më së shumti kërkesa për avokat, 

komunikim me familjarët etj.   

 

Në Komisariatin e Policisë Shkodër, u konstatua gjithashtu se mbahej edhe regjistër 

për takimet me avokatin ose prokurorin, regjistër të vizitave mjekësore, regjistër të 

shoqërimit të personave të ndaluar në gjykatë apo në institucione të tjera, regjistër të 

marrjes në pyetje nga prokurorët e çështjes, si dhe karta me të drejtat e personave të 

ndaluar ose të arrestuar në gjuhën shqipe dhe në gjuhë të huaja, të cilat mbaheshin në 

dhomën e punës dhe administroheshin nga përgjegjësi i dhomave të sigurisë. 

 

Ambientet e intervistimit 

 

Në dhomat e shoqërimit të DVP-së Shkodër, nuk ka një dhomë më vete të monitoruar 

nga sistemi i kamerave, që të shërbejë për intervistimin/ marrjen në pyetje të personave 

të shoqëruar nga punonjësit e policisë, për të cilët ekzistojnë kushtet e përcaktuara në 

ligj se ka dyshime të arsyeshme që kanë kryer një vepër penale. Në mungesë të kësaj 

dhome, këta persona merren në pyetje në zyrat e punës të punonjësve të policisë. 

 

Në kushtet kur ky institucion ka pësuar një rikonstruksion total të godinës, është për 

tu theksuar se: Marrja në pyetje dhe njohja me arsyet dhe shkaqet e 

shoqërimit/arrestimit apo ndalimit të shtetasve nga punonjësit e policisë në mjediset e 

Policisë së Shtetit, duhet të kryhet në mjedise (dhoma) të posaçme ku të jenë të 

vendosura pajisje e orendi pune për specialistët e ndihmës specialistet e policisë si 

tavolina e karrige dhe stola për qëndrimin ulur të shtetasve të shoqëruar, të cilat të jenë 

të fiksuara dhe të pa lëvizshme.  

 

Në këto mjedise (dhoma), ndalohet mbajtja e orendive, sendeve apo pajisjeve të tjera 

që shkaktojnë presion apo dhunë psikologjike tek të ndaluarit apo arrestuarit, të cilat 

mund të shërbejnë si mjet dhune, të kabllove, tubove, etj. 

 

Një element shumë i rëndësishëm, është dhe pajisja e dhomave të intervistimit/ marrjes 

në pyetje të të shoqëruar/të arrestuarve/ndaluarve, me kamerat e sigurisë/monitorimit 

audio–vizive, për të regjistruar në elektronikë procesin e marrjes në pyetje apo 

veprimeve të tjera procedurale hetimore me të arrestuarit/ndaluarit. 

Tërësia e këtyre elementëve, krijon kushtet që këto mjedise të garantojnë shtetasit për 

një hetimi penal të pavarur, të pa ndikuar nga faktorë të tjerë, por dhe me efekt 

parandalues nga veprimet e kundra ligjshme të punonjësve të policisë gjatë kryerjes së 

procedurave hetimore ndaj të arrestuarve/ndaluarve, ashtu dhe nga ana e të 

shoqëruarve, ndaluarve e arrestuarve ndaj tyre. 

 

Sipas strukturës, Komisariati i Policisë Shkodër kishte në organikë 10 specialistë 

policie/OPGJ dhe 26 specialistë SPZ. Nga këqyrja e zyrave të specialistëve të 

policisë/OPGJ dhe ndihmës/specialistëve të policisë/SPZ, nuk u gjetën sende apo 

mjete, prania e të cilave të ekspozonte dhunë ndaj shtetasve që intervistohen/merren 

në pyetje në zyrat e tyre. 

 

Ndërsa në dhomat e sigurisë kishte një dhomë më vete, e cila shërbente për 

marrjen në pyetje të personave të ndaluar/arrestuar nga përfaqësuesi i organit të 

akuzës si dhe një dhomë për marrjen pyetje nga avokatët e tyre mbrojtës e cila ishte e 

monitoruar me sistemin e kamerave. 

 

Ndihma juridike, psikologjike dhe kujdesi mjekësor 

 

Në hyrje të ambientit të shoqërimit dhe të sigurisë të Komisariatit të Policisë Shkodër, 

ishin afishuar posterat me të drejtat e personave të ndaluar/arrestuar. Grupi i 

inspektimit kërkoi informacion në lidhje me mënyrën e informimit të personave të 

shoqëruar me të drejtat e tyre. Nga informacioni rezultoi se, të shoqëruarit nuk 

pajiseshin me kartën e të drejtave që në momentin e hyrjes në mjediset e policisë, një 

standard ky i plotësuar nga rekomandimet e Avokatit të Popullit. Kjo problematikë 

përkeqëson procesin e plotësimit të standardeve nga ana e institucionit. 

 

E drejta për informim është një e drejtë themelore e shtetasve. Kjo e drejtë duhet të 

respektohet me rigorozitet edhe për personat e privuar nga liria në mjediset e policisë 

së shtetit. Nisur nga kjo e drejtë kushtetuese dhe e njohur me aktet ndërkombëtare, 

KPT (CPT) në vizitën e tij inspektuese në Shqipëri në vitin 2023, ka rekomanduar 

autoriteteve shtetërore “Sigurohuni që personat e arrestuar/arrestuar nga policia të 

jenë plotësisht të informuar për të drejtat e tyre nga fillimi i privimit të tyre nga liria, 

duke siguruar informacione të qarta verbale rreth të drejtave ligjore/procedurale që 

ata kanë në fillim të ndalimit ose arrestimit. Personave të arrestuar/ndaluar duhet t'u 

jepet dhe të nënshkruajnë një deklaratë që vërteton se kanë marrë një kopje të fletës 

me të drejtat e tyre”8.  

                                                 
8https://www.coe.int/en/web/cpt/-/council-of-europe-anti-torture-committee-cpt-publishes-report-on-

albania.-1 

 

https://www.coe.int/en/web/cpt/-/council-of-europe-anti-torture-committee-cpt-publishes-report-on-albania.-1
https://www.coe.int/en/web/cpt/-/council-of-europe-anti-torture-committee-cpt-publishes-report-on-albania.-1

Ndërkohë, personat e ndaluar apo të arrestuar pajiseshin me setin e dokumenteve 

(urdhri për ndalimin/arrestimin në flagrancë të personit, procesverbali i dorëzimit të 

sendeve personale), midis tyre dhe letrën e të drejtave, nga oficeri i policisë gjyqësore, 

në momentin e komunikimit të masës së arrestit dhe kalimin e tyre për në dhomat e 

sigurisë. 

 

Sipas informacionit dhe intervistave me të ndaluarit/arrestuarit, punonjësit e policisë 

u bënin të ditur personave të ndaluar/arrestuar, të drejtën dhe detyrimin për tu mbrojtur 

me avokat mbrojtës gjatë procesit të marrjes në pyetje apo intervistimit të tyre.  

 

Të ndaluarit/arrestuarit që kërkonin mbrojtjen me avokat u ishte krijuar mundësia për 

të kontaktuar me avokatët mbrojtës në bazë të listës së afishuar në ambientin e sigurisë. 

Në rastet kur të ndaluarit/arrestuarit, nuk kishin mundësi financiare për të pajtuar 

avokat privat dhe kërkonin ndihmë juridike, atyre iu sigurohej mbrojtja me avokat 

kryesisht të caktuar nga prokurori i çështjes, sipas dispozitave të Kodit të Procedurës 

Penale.  

 

Në raportin drejtuar Qeverisë shqiptare mbi vizitën e KPT në Shqipëri të kryer në datat 

4-15 maj 2023: KPT përsërit rekomandimin  se autoritetet shqiptare duhet t’u kujtojnë 

të gjithë oficerëve të policisë detyrimin ligjor për t’i dhënë akses ndaj një avokati që 

nga fillimi i heqjes së lirisë së një personi. 

 

Gjithashtu, duhet të ndërmerren hapa në konsultim me Dhomën e Avokatëve për t’u 

siguruar që avokatëve kryesisht t’u kujtohet roli i tyre kyç në parandalimin e 

keqtrajtimit duke qenë të pranishëm në komisariatet e policisë dhe duke ndërhyrë që 

në fillim të privimit të lirisë, duke përfaqësuar sa më mirë të munden interesat e 

personave që janë të mandatuar të ndihmojnë dhe, më konkretisht, duke ndërmarrë 

veprimet e duhura sa herë që ka tregues se persona të tillë janë keqtrajtuar (ose mund 

të jenë) keqtrajtuar nga policia. Gjithashtu, duhet të ndërmerren hapa për të promovuar, 

në kuadrin e trajnimit fillestar dhe të vazhdueshëm të avokatëve, një kulturë ku 

mosndjekja e akuzave për keqtrajtim policor të konsiderohet si joetike dhe 

joprofesionale. 

 

Ndërsa në rastet kur të ndaluarit/arrestuarit ishin të mitur, veprimet procedurale 

kryheshin në praninë e detyrueshme të avokatit mbrojtës të caktuar kryesisht, ose të 

zgjedhur nga familjarët e tyre, si dhe të psikologut. Psikologu ishte në organikë të 

Drejtorisë Vendore të Policisë Shkodër.Të gjitha këto veprime ishin evidentuar në 

rregjistrin e të miturve. 

 

Nga verifikimi i dokumentacionit dhe nga intervistat e zhvilluara me të 

arrestuarit/ndaluarit, rezultoi se vizita mjekësore nga mjeku i DVP Shkodër, ishte 

kryer brenda afatit 12 orë nga hyrja e tyre në dhomat e sigurisë9. Mjeku ishte në 

organikë të DVP-së Shkodër dhe ishte me kohë të pjesshme. Vizitat mjekësore, 

rekomandimet dhe mjekimet regjistroheshin në regjistrin e vizitave mjekësore që 

mbahej nga përgjegjësi i ambientit të sigurisë së këtij komisariati. Mjeku mbulonte 

ndërkohë dhe vizitat mjekësore të personave të arrestuar/ndaluar në dhomat e sigurisë 

edhe në Komisariatet e Policisë në varësi të DVP-së Shkodër.  

 

Mjeku për vitin 2025 kishte kryer gjithsej 161 vizita mjekësore referuar këqyrjes të 

regjistrit të vizitave që ndodhej në dhomën e mjekut. 

 

 

Për sa më sipër dhe me qëllim zgjidhjen e problemeve të konstatuara gjatë këtij 

inspektimi, bazuar në pikën 3 të nenit 63 të Kushtetutës ku parashikohet se: “Avokati 

i Popullit ka të drejtë të bëjë rekomandime dhe të propozojë masa kur vëren shkelje të 

të drejtave dhe lirive të njeriut nga administrata publike” dhe në bazë të nenit 21/b të 

ligjit nr. 8454 dt.04.02.1999 “Për Avokatin e Popullit”, i ndryshuar, ku përcaktohet se: 

“Avokati i Popullit paraqet rekomandime për vënien në vend të së drejtës së shkelur 

tek organi administrativ, që, sipas tij ka shkaktuar shkelje të të drejtave dhe lirive”, 

 

 

 

R E K O M A N D O J M Ë : 

 

 

1. Marrjen e masave të nevojshme për të krijuar dhomën e intervistimit në ambientin 

e shoqërimit dhe ndërprerjen e menjëhershme të praktikës së parregullt e tashmë 

të pajustifikuar, për marrjen në pyetje të personave në zyrat e OPGJ-ve dhe pa 

monitorim. 

 

2. Marrjen e masave për dhënien e kartës së të drejtave të gjithë personave të 

shoqëruar/ndaluar/arrestuar që në momentin e hyrjes së tyre në komisariat, duke ju 

siguruar menjëherë informacion për të drejtat ligjore/procedurale që ata kanë që 

nga fillimi i privimit të lirisë në mënyrë shkresore. 

 

3. Marrjen e masave për vendosjen e posterave me të drejta brenda dhomave të 

shoqërimit pasi përgjatë kalimit në korridor nuk garantohet leximi dhe kuptimi i 

tyre nga të shoqëruarit, si dhe vendosjen në ambientet e komisariatit të posterave, 

me të drejtat ligjore të shtetasve të huaj të shoqëruar/ndaluar, në gjuhë të ndryshme. 

 

                                                 
9 Kreu II, pika 7/b e procedurave standarde: “Trajtimi dhe sigurimi i personave të arrestuar/ndaluar në 

ambientet e Policisë së Shtetit, evidentimi dhe zgjidhja e kërkesë/ankesave të tyre”, miratuar me Urdhrin e 

Drejtorit të Përgjithshëm të Policisë së Shtetit nr.938 datë 24.07.2019. 

4. Marrjen e masave të nevojshme për ndërtimin e ambienteve të ajrimit në Drejtorinë 

Vendore të Policisë Shkodër, për persona të ndaluar/arrestuar në konflikt me ligjin. 

 

 

5. Marrjen e masave për trajnimin në vazhdimësi të punonjësve të policisë që janë 

përgjegjës për personat e shoqëruar, ndaluar/arrestuar në konflikt me ligjin mbi të 

gjitha aktet ligjore dhe nënligjore të cilat janë miratuar dhe kanë hyrë në fuqi me 

ligjin nr. 82/2024 “Për Policinë e Shtetit”. 

 

 

Për qëndrimin dhe masat që do të merrni në zbatim të këtij rekomandimi, kërkojmë të 

vihemi në dijeni, brenda afatit 30 ditor, sipas nenit 22 të Ligjit Nr. 8454, dt. 

04.02.1999, “Për Avokatin e Popullit”, i ndryshuar. 

 

Duke besuar në mirëkuptimin dhe bashkëpunimin tuaj, 

  

       KOMISIONERI 

                i Mekanizmit Kombëtar 

       për Parandalimin e Torturës 

       (MKPT) 

       Ahmet PRENÇI 

  

 DV 

 

 

 

 

 

 

 


